
Azkeneko hilabeteetan udako goranzko joera zuzendu da, eta hala, 2008an iaz baino pertsona gutxiago hil dira zirkulazio istripuetan

2008an 46 pertsona hil dira zirkulazio istripuetan, iaz baino 2 lagun gutxiago 
Asteartea, 2008ko abenduaren 30a. 2008an, urtea amaitzeko egun bat falta den honetan, 46 pertsona hil dira Foru Komunitateko errepideetan (herri barruko eta herri arteko bideetan). 2007arekin alderatuz gero (48 hildako), errepideetan hildakoen kopuruak %4,16 egin du behera. Gutxienez ere azken hamarkadan izandako hildakoen kopururik txikiena da (Nafarroako Gobernuaren estatistikarik zaharrenak 1998koak dira). 
Foru Komunitatean hildakoak eragin dituzten istripuen kopuruak ere behera egin du, %7,14. Hala, 2008an gisa horretako 39 istripu jazo dira, eta iaz, berriz, 42 jazo ziren. 

Datuok Javier Caballero Martínez lehen presidenteorde eta Lehendakaritza, Justizia eta Barne Departamentuko kontseilariak eta Laura Alba Cuadrado Herri Lan, Garraio eta Komunikazio Departamentuko kontseilariak eman dituzte ezagutzera, gaur, prentsaurrekoan. 

2008ak jarraipena eman dio azkeneko urteetako beheranzko joerari. Zentzu horretan, 2000tik 2010era bitarte zirkulazio istripuetan hildakoen kopurua %50 gutxitzeko helburua ezarri zuen Europar Batasunak, eta gogoan izan behar dugu Foru Komunitatean 2006an bete zela helburu hori (2000n, hain zuzen, 118 lagun hil ziren Nafarroako errepideetan, eta 2006an, berriz, 55). Gainera, Nafarroa izan zen Espainian helburu hori erdietsi zuen lehen Komunitatea, eta aurtengo datuak kontuan hartuz gero, hildakoen kopuruak %61 egin du behera 2000z geroztik (hau da, EBk ezarritako oinarri urteaz geroztik).
Nafarroako errepideetako ezbeharretan hildakoak

2008ko azkeneko hilabeteetan udako goranzko joera zuzendu da, eta hala, 2008an 46 lagun hil dira Foru Komunitateko zirkulazio istripuetan, honela banatuta: 3, urtarrilean; 2, otsailean; 0, martxoan; 2, apirilean; 7, maiatzean; 7, ekainean; 8, uztailean; 6, abuztuan; 4, irailean; 3, urrian; 2, azaroan; eta 2, abenduan.
Hildako 46 lagunetatik 35 Nafarroako Gobernuaren errepide sarean hil dira, eta 11, bestelako errepideetan (herri barruko bideetan eta baso pistetan). Iaz, berriz, hildako 48 lagunetatik 37 Nafarroako Gobernuaren errepide sarean hil ziren, eta 11, gainerako errepideetan. Beraz, Nafarroako Gobernuaren eskumeneko errepideetan hildakoen kopuruak egin du behera aurten. 
Hil direnetatik 6 adingabeak ziren (%13). Gainerakoak, berriz, honako adin tarte hauetakoak ziren: 16 lagun, 18-34 urtekoak (%35); 5 lagun, 35-44 urtekoak (%11); eta gainerako 19ak, 4 urtetik gorakoak (%41). Era berean, 30 lagun autoan edo furgonetan izandako istripuen ondorioz hil dira (hildakoen %65). Eta gainerakoei dagokienez: 3 lagun, kamioian izandako istripuen ondorioz (%6,5); 3, zilomotorrean edo quadean izandako istripuetan (%6,5); eta 1, nekazaritzako ibilgailuan (%2). Hildakoetatik 8 oinezkoak ziren (%17), eta 1 txirrindularia zen (%2). Hildako 46 lagunetatik 22 gidariak izan dira, 15 ibilgailuetako bidaiariak, 8 oinezkoak, eta 1 txirrindularia. 

Istripuen arrazoiei dagokienez, eta polizien argitze-agirien arabera, 22 lagun talken ondorioz hil dira, 15 lagun ibilgailuak bidetik irtetearen ondorioz hil dira; eta 9 lagun ibilgailuek harrapatuta hil dira. 

Nafarroako Bide Segurtasunaren Estrategiaren balantzea 2008an
Zirkulazio istripuak eta hildakoak ahal bezainbeste murrizte aldera, Nafarroako Gobernuak zenbait esku-hartze gauzatu ditu 2008an, Nafarroako Bide Segurtasunaren Estrategiaren baitan. Prebentzioaren arloko esku-hartzeak izan dira (hezkuntza eta sentsibilizazioa). 

Hezkuntzaren arloan, bi gauza nabarmendu ditzakegu; batetik, Herritartasunerako Hezkuntza irakasgaiko edukietan bide hezkuntza sartu dutela; eta bestetik, Europar Batasunak babesten duen Euchires proiektua. Proiektua 3-8 urteko haurrei begira sortu dute, autoetan haurrei eusteko sistemak eta segurtasun uhala erabil daitezen sustatze aldera, eta Nafarroan 20 ikastetxetan egin dute, 6.000 ikasle baino gehiagorekin. 

Bide hezkuntzari dagokionez, honako hauek egin dituzte: trebakuntza saioak, haurrentzako zirkulazio parke ibiltarietan (6-12 urteko 975 ikasle Iruñean, Elizondon eta Lizarran); Road Show ikuskizuna (16-25 urteko 2.000 gaztetik gora bi saiotan, Baluarten); modu ekologikoan eta eraginkorrean gidatzeko ikastaroa (NUP, 1.038 parte-hartzaile); ezindu fisiko eta psikikoentzako bide hezkuntza programa (170 pertsona, hainbat herritan); eta Polo Parkeko jarduerak (200 ekintzatik gora, 15.000 parte-hartzaile). 
Era berean, Osasunaren arloan, langileentzako sentsibilizazio kanpaina bat egin dute, “in itinere” istripuak murrizte aldera (etxetik lantokira eta lantokitik etxera bidean jazotzen diren istripuak). Barne Zuzendaritza Nagusiak ere sentsibilizazio kanpaina bat egin du, oinezkoei begira (kanpaina Iruñeko Udalarekin elkarlanean diseinatu eta finantzatu du). Foruzaingoak, berriz, dagozkion eginkizunak bete ditu, zirkulazioaren erregulazioari eta antolakuntzari dagokionez, eta gainera, prebentzio planak gauzatu ditu eta Trafikoko Zuzendaritza Nagusiak proiektatu dituen planetan parte hartu du. 
Herri Lanetako esku-hartzeak, Nafarroako Bide Segurtasunaren Estrategiaren esparruan
Lehenago esan dugun moduan, zirkulazio istripuetan hil diren 46 lagunetatik 35 Nafarroako Gobernuaren errepide sarean hil dira. Herri Lan, Garraio eta Komunikazio Departamentuak zuzenean kudeatzen dituen errepideak dira, 3.892 kilometro guztira. 
2007an, berriz, Nafarroako Gobernuaren errepide sarean 37 lagun hil ziren, eta beraz, Gobernuaren eskumeneko errepideetan hildakoen kopuruak %5,4 egin du behera aurten. Gainera, 2000. urtearekin alderatuz gero (EBk ezarritako oinarri urtea), Foru Gobernuaren eskumeneko errepide sarean hildakoen kopuruak %64,6 egin du behera (Nafarroako errepide sare osoan baino %3,5 gehiago). 
Zenbateko horiek Nafarroako Gobernuak bere eskumeneko errepide sarean egiten dituen lanei zor zaizkie, neurri batean. Lanak Herri Lan, Garraio eta Komunikazio Departamentuaren bidez egiten dituzte, Nafarroako Bide Segurtasunaren Estrategiaren esparruan, eta honako hauek azpimarratu ditzakegu: 
- “Istripuen kontzentrazio tarteak” desagerrarazteko urteroko planak. 1998az geroztik 9 plan gauzatu dituzte, eta guztira Foru Komunitateko errepide sareko 98 “gune beltz” ezabatu dituzte. Azkeneko planean detektatu duten gune arriskutsu bakarra, Castejongoa, berriki zuzendu dute. 

- 2008an 21,6 kilometro autobide eraiki dituzte: N-232 errepidearen bikoizketa (13,1 kilometro) eta A-21 Pirinioetako Autobidea (8,5 kilometro). Guztira, 1997az geroztik 206 kilometro autobide eta edukiera handiko errepide eraiki dituzte. 

- Berariazko esku-hartzeak, motorzaleei begira (babes sistemen ezarpena, esaterako). Nafarroako Gobernuak, motorzale elkarteekin izenpetutako akordio baten bidez, 5 urtean 1,5 milioi euroko inbertsioa egiteko konpromisoa hartu zuen 2006an. Hala, 32.968 metro babes hesi ezartzea aurreikusten zuten, baina 5 urtean egin beharreko esku-hartzea amaitzeko 2 urte baino ez dituzte behar izan, eta dagoeneko 36.118 metro daude babestuta. 

- Azkenik, 3 saihesbide eraiki dituzte (Oibar, Lekunberri eta Allo) eta 6 zeharbide berritu dituzte (Pitillas, Eneritz, Jaurrieta, Villatuerta, Aurizberri eta Zizur Txikia). 

Oharra: www.navarra.es webguneko “Aktualitatea” atalean 2008an Foru Komunitatean izandako zirkulazio istripuetan hildakoen zerrenda zehatza dago.






	[image: image5.png]




	[image: image6.png]Carlos Ill, 2. 31002 PAMPLONA @& 848 42 77 00 948 22 76 73
gobiernodenavarra.prensa@cfnavarra.es  www.navarra.es




	Página 1 de 5


PAGE  
	[image: image2.png]




	[image: image3.png]4D Carlos 111, 2. 31002 PAMPLONA & 848 4277 00 948 2276 73
%gobiernodenavarra.prensa@cfnavarra.es WWw.navarra.es




	Página 5 de 5



[image: image1.png][image: image2.png][image: image3.png][image: image4.png][image: image5.png][image: image6.png]